


Le Clár Comórtha 2021 na Cartlainne Náisiúnta, déantar comóradh ar imeachtaí 
suntasacha na bliana 1921, a raibh síniú an Chonartha Angla‑Éireannach mar 
bhuaicphointe. Ní hamháin go ndéantar comóradh ar mhórimeachtaí staire agus ar 
phearsana polaitíochta le clár na Cartlainne, atá mar chuid de Chlár Dheich mBliana 
na gCuimhneachán 2012‑2023, ach tugtar chun cuimhne leis eispéireas laethúil na 
ngnáthdhaoine a bhí beo le linn tréimhse shuaithinseach chomh maith.

Caomhnaíonn an Chartlann Náisiúnta cuimhne an stáit i bhfoirm a taifead scríofa. 
Faigheann sí taifid phoiblí na hÉireann agus déanann sí iad a chosaint, agus ar an gcaoi 
sin cinntíonn sí go mbeidh fáil orthu mar acmhainn don uile dhuine. Baineann na taifid 
seo le stair shóisialta, chultúir, eacnamaíochta agus pholaitíochta oileán na hÉireann ón 
Meánaois go dtí bunú Shaorstát na hÉireann sa bhliain 1922 agus ar aghaidh go dtí an lá 
atá inniu ann. I measc ábhar a bailiúchán, tá an cháipéis atá ar an gcáipéis is tábhachtaí i 
stair na hÉireann, b’fhéidir: Conradh Angla‑Éireannach na bliana 1921.

Cuireadh tús le ‘caibidlíocht an Chonartha’ i Londain ar an 11 Deireadh Fómhair 
agus tháinig sí chun críche luath ar maidin ar an 6 Nollaig 1921 le síniú ‘Airteagail 
Chomhaontaithe’ ag lucht caibidlíochta na Breataine agus na hÉireann –   an Conradh 
Angla‑Éireannach (nó an Conradh) mar is fearr aithne air. Foráladh leis an gConradh do 
bhunú an tSaorstáit ar an 6 Nollaig 1922, ina rialófaí sé chontae is fiche as dhá chontae 
is tríocha na hÉireann.

Tá céad bliain shíniú an Chonartha á chomóradh i mbliana le mórthaispeántas atá 
á chur i láthair ag an gCartlann Náisiúnta, i gcomhpháirtíocht le hAcadamh Ríoga 
na hÉireann, Oifig na nOibreacha Poiblí agus Leabharlann Náisiúnta na hÉireann i 
dteannta comhpháirtithe ábhair Cartlann an Choláiste Ollscoile, Baile Átha Cliath agus 
an Chartlann Mhíleata, ina ndéanfar iniúchadh ar chaibidlíocht an Chonartha agus ar 
an eispéireas i Londain a bhí ag toscaireacht na hÉireann a rinne caibidlíocht air.

Focal ón Aire

Sonraí ón ordú uachtaránachta inar 
ceapadh na lánchumhachtaigh.

An Chartlann Náisiúnta. PRIV1093/4/52

D’fhéadfaí a rá gurb é an Conradh 
Angla-Éireannach an doiciméad is 
tábhachtaí i stair na hÉireann

Agus an Conradh é féin ina phríomh‑mhír, sa taispeántas seo, 
cuirtear cáipéisí suntasacha ó bhailiúcháin na Cartlainne Náisiúnta ar 
thaispeántas poiblí den chéad uair.

Trí leas a bhaint as tuairisceoireacht, íomhánna agus píosaí 
scannánaíochta comhaimseartha, lonnaíonn An Conradh, 1921: Taifid 
ón gCartlann caibidlíocht an Chonartha i gcomhthéacs polaitíochta 
réabhlóid na hÉireann agus saoil a cuireadh trí chéile de dheasca 
an Chéad Chogaidh Dhomhanda. Ag tosú le réamhchainteanna 
idir Éamon de Valera, uachtarán Dháil Éireann, agus príomh‑aire 
na Breataine David Lloyd George le linn shamhradh na bliana 1921, 
tugtar sonraí ann maidir le hobair ‘lánchumhachtaigh’ na hÉireann 
agus an rúnaíocht a bhí acu, tríd an taifead cáipéisíochta a d’fhág 
siad ina ndiaidh a chur os comhair an phobail.

Tugtar cuntas sa taispeántas chomh maith ar ghnáthshaol laethúil 
fhir agus mhná thoscaireacht na hÉireann i Londain, idir na 
cóisirí ar fhreastail siad orthu, na dinnéir a d’óstáil siad agus na 
huaireanta a tháinig siad i láthair ag seónna amharclannaíochta 
agus ócáidí ceiliúrtha, agus laethanta agus uaireanta an chloig 
deireanacha lán teannais roimh shíniú an Chonartha díreach i 
ndiaidh 2am ar an 6 Nollaig 1921. Ar deireadh, déantar doiciméadú 
ar fhilleadh na toscaireachta ar Bhaile Átha Cliath, agus ar chruinniú 
Comh‑Aireachta Dháil Éireann a thug an scoilt sa ghluaiseacht 
neamhspleáchais a tháinig chun cinn mar gheall ar théarmaí an 
Chonartha le fios, agus an deighilt a mbeadh Cogadh Cathartha mar 
thoradh air.

Tá an fhreagracht ormsa, i m’Aire Turasóireachta, Cultúir, Ealaíon, 
Spórt, Gaeltachta agus Meán, a chinntiú go gcuimhneofar ar an 
tréimhse chasta seo i stair na tíre le clár atá oiriúnach, fiúntach, cuí 
agus tuisceanach, lena n‑aithnítear dlisteanacht gach traidisiún agus 
lena dtugtar luach ar chóimheas agus ar bharántúlacht stairiúil. Tá 
ionchur na Cartlainne Náisiúnta ar an gclár seo bunriachtanach 
agus ba mhaith liom buíochas a ghabháil léi as an taispeántas 
fíorthábhachtach seo a fhorbairt.

Catherine Martin T.D., An tAire  
Turasóireachta, Cultúir, Ealaíon,  
Gaeltachta, Spóirt agus Meán

Focal ón Aire

Plean a tharraing Riobárd 
Bardún de láimh maidir leis 
na socruithe suíocháin do na 
comhdhálacha iomlánacha i 
10 Sráid Downing.

An Chartlann Náisiúnta. PRIV 1093/4/32 

Léiriú stílithe ar chainteanna an Chonartha i seomra 
Comh-Aireachta 10 Sráid Downing a foilsíodh san 
Illustrated London News, 5 Samhain 1921.

An Chartlann Náisiúnta. PRIV1093/16/1

Cúlra Staire:
Caibidlíocht an Chonartha: Londain, 
11 Deireadh Fómhair – 6 Nollaig 1921

Chun tuiscint a fháil ar an gConradh agus an tábhacht a 
bhain leis, ní mór dúinn féachaint siar ar na blianta sular 
bhris an Chéad Chogadh Domhanda amach, nuair a bhí 
oileán na hÉireann ina iomláine mar chuid den Ríocht 
Aontaithe (RA). An ghné ba shuntasaí i saol polaitíochta 
na tíre sa tréimhse seo ab ea náisiúnaigh a bhí ag éileamh 
leagan teoranta d’fhéinrialú laistigh den RA (ar a tugadh 
‘Rialtas Dúchais’), agus aontachtaithe a bhí ag éileamh 
‘aontas’ polaitíochta a choinneáil leis an mBreatain. 

I dteannta an dreama seo, bhí fórsaí polaitíochta eile ag dul i neart: 
poblachtaigh scarúnaíocha a bhí ag lorg neamhspleáchas iomlán, 
gluaiseacht cirt vótála ag éileamh cearta iomlána polaitíochta agus 
sóisialta do mhná, agus gluaiseacht oibre a raibh cearta breise 
uathu d’aicme lucht oibre na hÉireann i gceantair thuaithe agus i 
gceantair uirbeacha.

Mar gheall ar an bhféidearthacht go gcuirfí Rialtas Dúchais i bhfeidhm 
sa bhliain 1912, ba bheag nár spreagadh cogadh cathartha idir lucht 
tacaíochta an Rialtais Dúchais agus Aontachtaithe na tíre (a bhí lonnaithe 
in oirthuaisceart na hÉireann den chuid is mó), a raibh forlámhas an 
tromlaigh náisiúnaigh ina chúis imní acu. Laghdaíodh an choimhlint 
seo in Éirinn ar feadh tamaill mar gheall gur bhris cogadh amach san 
Eoraip agus Rialtas Dúchais curtha ar athlá go dtí tréimhse i ndiaidh an 
chogaidh. I mí Aibreáin 1916, thapaigh poblachtaigh scarúnaíocha an deis 
éirí amach a eagrú, a bhí teoranta do Bhaile Átha Cliath den chuid is mó, 
lenar éiligh siad neamhspleáchas na hÉireann mar phoblacht.  

Ceann de chóipeanna 
Riobárd Bardún den ordú 
uachtaránachta inar ceapadh 
lánchumhachtaigh chun 
caibidlíocht a dhéanamh 
ar chomhréiteach agus é 
a thabhairt chun críche 
le rialtas na Breataine. 
Eisíodh iad seo i mBéarla 
agus i nGaeilge araon.

An Chartlann Náisiúnta. PRIV 1093/4/52 

Sna blianta i ndiaidh Éirí Amach na Cásca athbheodh poblachtachas 
mar fhórsa polaitíochta fiúntach agus ba é an páirtí polaitíochta Sinn 
Féin a bhí ina eiseamláir de. Bunaíodh an páirtí i dtosach sa bhliain 
1905 ach atheagraíodh é tar éis na bliana 1916 ar pholasaí scarúnaíoch.

Reáchtáladh an chéad olltoghchán i ndiaidh an chogaidh ar fud 
na Ríochta Aontaithe i mí na Nollag 1918, agus níos mó daoine 
incháilithe chun vóta a chaitheamh ná riamh, lena n‑áirítear mná 
os cionn 30 bliain d’aois den chéad uair. Ghnóthaigh Sinn Féin 
73 den 105 suíochán parlaiminte a bhí ag Éirinn san RA. Rinne 
an páirtí baghcat ar an bparlaimint in Westminster agus ar an 
21 Eanáir 1919, thionóil na hionadaithe nuathofa a bhí fós saor i 
dTeach an Ard‑Mhéara i mBaile Átha Cliath mar Dháil Éireann agus 
dhearbhaigh siad neamhspleáchas na hÉireann.

Ar an lá céanna, mharaigh baill d’Arm na Poblachta paraimíleata 
(IRA) beirt phóilíní i luíochán i gContae Thiobraid Árann. Bhí Cogadh 
Saoirse na hÉireann tosaithe: bhí an Dáil tiomanta d’aitheantas a 
fháil ar neamhspleáchas na hÉireann thar lear agus bhunaigh sé a 
rialtas féin sa bhaile, fad a chur an IRA tús le feachtas cogaíochta 
uirbí agus tuaithe agus treallchogaíochta ar fud an oileáin. D’fhreagair 
údaráis na Breataine le díoltas agus cur faoi chois trí fhórsaí míleata 
agus paraimíleata araon, agus d’éirigh an choimhlint níos géire agus 
níos brúidiúla de réir a chéile le linn na bliana 1920 agus i dtús na 
bliana 1921.

Bhí meath tagtha ar an tacaíocht don Rialtas Dúchais ach sa bhliain 
1920 bhunaigh an Bhreatain dhá pharlaimint Rialtais Dúchais: ceann 
amháin i mBéal Feirste ina rialófaí sé chontae san oirthuaisceart 
agus ceann eile i mBaile Átha Cliath ina rialófaí na 26 chontae eile. 
Chealaigh críochdheighilt formhór cur in aghaidh na n‑aontachtaithe 
i gcoinne fhéinrialtas na hÉireann, ach d’aithin rialtas na Breataine 
go mbeadh comhréiteach níos suntasaí le Sinn Féin ag teastáil 
de réir mar a leanfadh Cogadh na Saoirse ar aghaidh, agus mar a 
d’iompódh dearcadh an phobail sa Bhreatain i gcoinne cur faoi chois 
míleata. Ghéaraigh na céimeanna i dtreo sos cogaidh i ndiaidh oscailt 
fhoirmiúil pharlaimint Thuaisceart Éireann le Rí Seoirse V i mí an 
Mheithimh 1921, agus tháinig deireadh foirmiúil leis an gcoimhlint 
nuair a tháinig sos cogaidh i bhfeidhm ar an 11 Iúil 1921.

Cúlra Staire

Sonrasc dar dáta an 7 
Deireadh Fómhair 1921 a 
seoladh chuig Art Ó Briain 
den Irish Self-Determination 
League of Great Britain 
maidir le ‘fine Silver, Plate, 
Cutlery & Glass for House 
Party, and other goods for staff 
use’ a fháil ar cíos ar feadh 
míosa lena n-úsáid in oifigí 
thoscaireacht na hÉireann 
i 15 Gairdíní Cadogan.

An Chartlann Náisiúnta. DE/3/1/1/4 

Litir dar dáta an 11 Deireadh Fómhair 
1921 ó Art Ó Gríofa chuig Éamon de 
Valera ag tabhairt a chuid tuairimí ar 
imeachtaí a tharla i ndiaidh an chéad 
chruinnithe idir toscaireachtaí na 
hÉireann agus na Breataine an lá sin. 
Thug Ó Gríofa faoi deara nár tháinig 
ceist na Corónach agus Uladh chun 
cinn ach thuar sé ‘When they do the 
sailing will be rough.’ Rinne sé cur 
síos freisin ar an bpríomh-aire Lloyd 
George mar ‘a remarkably suave and 
astute man’.

An Chartlann Náisiúnta. DE/02/304/01/10/010 

Saol a bhí curtha in aimhréidh mar gheall ar an gCéad 
Chogadh Domhanda ab ea an saol inar tharla réabhlóid na 
hÉireann. I ndiaidh an chogaidh, bhí gealltanais mhíleata 
fhairsinge ag an mBreatain san Eoraip agus ar fud a 
himpireachta domhanda. Ó thaobh praiticiúlachta agus 
polaitíochta de, d’éirigh sé ródheacair leanúint dá feachtas 
in aghaidh Sinn Féin agus an IRA in Éirinn faoi shamhradh na 
bliana 2021. An toradh a bhí air sin ab ea an sos cogaidh agus 
an chaibidlíocht ba bhun leis an gConradh.

I mí Iúil 1921, tharla réamhchainteanna idir Éamon de Valera, i 
gcáil uachtarán Dháil Éireann, agus príomh‑aire na Breataine 
David Lloyd George. Ag deireadh mhí Mheán Fómhair 1921, 
sheol Lloyd George ‘a fresh invitation’ chuig de Valera, ‘to 
a conference in London on October 11th, where we can meet 
your delegates as spokesmen of the people whom you represent 
with a view to ascertaining how the association of Ireland with 
the community of nations known as the British Empire may 
best be reconciled with Irish national aspirations’. Glacadh leis 
an gcuireadh.

Cuireadh an chaibidlíocht fhoirmiúil agus na cainteanna 
níos neamhfhoirmiúla ar bun in áiteanna éagsúla i Londain: 
10 Sráid Downing, áitreabh thoscaireacht na hÉireann i 
Londain ag Plás Hans in Knightsbridge, Óstán Grosvenor, 
agus in áiteanna cónaithe príobháideacha pearsana amhail 
Winston Churchill fiú. Bhí lucht caibidlíochta na hÉireann 
comhdhéanta de Art Ó Gríofa (aire gnóthaí eachtracha 
Dháil Éireann agus ceannaire na toscaireachta), Riobárd 
Bardún (aire gnóthaí eacnamaíocha), Mícheál Ó Coileáin 
(aire airgeadais agus stiúrthóir faisnéise an IRA), Éamonn 
Ó Duagáin, agus Seoirse Gabhán Ó Dubhthaigh. Bhí lucht 
caibidlíochta na Breataine comhdhéanta de David Lloyd 
George (príomh‑aire), Austen Chamberlain (tiarna an tséala 
stáit), Winston Churchill (rúnaí stáit na gcoilíneachtaí), 
Laming Worthington‑Evans (rúnaí stáit cogaíochta), Hamar 
Greenwood (príomh‑rúnaí na hÉireann), Gordon Hewart (ard‑
aighne), agus F. E. Smith, Tiarna Birkenhead (ard‑seansailéir).

Cúlra Staire

Chas an dá thaobh le chéile i seisiúin iomlánacha a thosaigh 
ar an 11 Deireadh Fómhair agus a tháinig chun críche ar an 
24 Deireadh Fómhair, lean na cainteanna ar aghaidh ina dhiaidh 
sin i bhfochoistí inar pléadh cúrsaí cosanta, airgeadais agus 
cothabháil an tsosa chogaidh é féin. Ón bpointe sin ar aghaidh 
ba iad Ó Coileáin agus Ó Gríofa a rinne an chuid is mó den 
chaibidlíocht ar na príomhcheisteanna. D’fhan Éamon de Valera 
i mBaile Átha Cliath, rud a bhí conspóideach. Thug an Dáil 
údarás do na lánchumhachtaigh (mar a tugadh orthu) chun 
sos cogaidh a ‘shocrú agus a thabhairt chun críche’, ach bhí 
treoir faighte freisin acu ó Chomh‑Aireacht na Dála an cheist 
a chur faoi bhráid Bhaile Átha Cliath roimh chinneadh deiridh 
a dhéanamh. De réir a chéile, údar teannais a bheadh sa dá 
threoir sin ó tharla iad a bheith ag teacht salach ar a chéile, 
agus bhí saothar leis an ngá dóibh taisteal anonn agus anall 
idir Londain agus Baile Átha Cliath. Is cinnte gur bhreithnigh 
de Valera agus lucht caibidlíochta na hÉireann go bhféadfadh 
sé dul chuig Londain chun páirt a ghlacadh sna cainteanna, 
ach mar sin féin d’fhág a neamhláithreacht go raibh lucht 
caibidlíochta na Breataine faoi cheannas an phríomh‑aire 
agus nach raibh a mhacasamhail i gceannas ar thoscaireacht 
na hÉireann.

Bheadh lucht caibidlíochta na Breataine ábalta leas a bhaint 
as taithí polaitiúil agus caibidlíochta níos mó agus as córas 
feidhme a maorlathais agus rialtais féin ó tharla an chaibidlíocht 
a bheith ar bun i Londain. Bhunaigh toscaireacht na hÉireann 
a gceanncheathrú féin i Londain, a bhí roinnte idir dhá theach 
cathrach: 22 Plás Hans in Knightsbridge agus 15 Gairdíní 
Cadogan in aice láimhe in Chelsea. Bhí i bhfad níos mó ná 
cúigear lánchumhachtach sa toscaireacht féin agus áiríodh orthu 
(i measc daoine eile) comhairleoirí, mná tí, cócairí agus foireann 
rúnaíochta chun tabhairt faoin obair mhór dréachtaithe a bhí 
le déanamh ar cháipéisí agus ar phreasráitis. Bhí baill den IRA 
iad féin i láthair chun slándáil a chur ar fáil agus ghníomhaigh 
siad mar chúiréirí d’fhonn modh cumarsáide rúnda a chur 
ar fáil le hÉirinn. Ceannaíodh eitleán fiú chun go mbeadh Ó 
Coileáin agus cuid den toscaireacht ábalta éalú go sciobtha dá 
dteipfeadh ar na caibidlíochtaí. Níor theastaigh sé sa deireadh.

Cúlra Staire

2 Cearnóg Sussex (Teach Winston Churchill)

2 Gairdíní Whitehall

25 Lána na Páirce (Teach Sir Philip Sassoon)

10 Sráid Downing

Oifig Choilíneach

Státchiste

Teach na dTiarnaí

22 Plás Hans

Óstán Grosvenor

15 Gairdíní Cadogan 

Sonraí as léarscáil de chuid na 
Suirbhéireachta Ordanáis i 1920 ina 
dtaispeántar oifigí thoscaireacht na 
hÉireann agus na háiteanna éagsúla i 
lár Londain inar tharla idirbheartaíocht 
oifigiúil agus plé neamhfhoirmiúil idir 
lucht caibidlíochta na Breataine agus 
na hÉireann.

Leabharlann Náisiúnta na hAlban.

Art Ó Gríofa agus Mícheál Ó Coileáin ag teacht amach as 
10 Sráid Downing ar an 11 Deireadh Fómhair 1921, an chéad lá a 
raibh caibidlíocht an Chonartha ar bun. Ar chlé ar fad tá Emmet 
Daltún, a d’fhóin in Arm na Breataine le linn an Chéad Chogaidh 
Dhomhanda agus a chuaigh isteach san IRA ina dhiaidh sin; ba é 
a d’eagraigh go mbeadh eitleán ar fáil chun Ó Coileáin a thabhairt 
as Londain sa chás go dteipfeadh ar na cainteanna.

Leabharlann Náisiúnta na hÉireann. NPA/MKN33



Cúlra Staire

Bhí toscaireacht na hÉireann i mbéal an phobail chomh luath 
is ar tháinig siad i dtír in Holyhead. Nuair a tháinig siad chomh 
fada le Sráid Downing ar an 11 Deireadh Fómhair, bhí slua lucht 
dea‑mhéine rompu ó phobal na hÉireann i Londain, cé gur chóir 
a luaigh nár cuireadh fáilte roimh an toscaireacht i ngach cearn. 
Rinneadh clúdach fairsing ar an gcaibidlíocht sna nuachtáin (Bhí 
Ó Coileáin ina ábhar dúspéise ar leith). Bhí tarraingt mhór ag 
iriseoirí agus ag réimse éagsúil cuairteoirí ar oifigí na hÉireann, lena 
n‑áirítear uaisle na litríochta ar nós George Bernard Shaw agus Ezra 
Pound, ach bhí cuspóir dáiríre ag toscaireacht na hÉireann i Londain.

Bhí rialtas na Breataine meáite ar chomhréiteach a bhaint amach 
maidir le ‘ceist na hÉireann’, mar a tugadh air. Ba é an príomhúdar 
imní a bhí acu ná caidreamh na hÉireann leis an gcoróin agus le 
hImpireacht na Breataine amach anseo agus ba chosaint chabhlaigh, 
trádáil agus airgeadas na tosaíochtaí eile a bhí acu. Maidir le taobh 
na hÉireann, ba iad na saincheisteanna ríthábhachtacha a bhí acu 
ná flaitheas agus aontacht na hÉireann. Bhí toradh a mhol de Valera 
á lorg ag lucht caibidlíochta na hÉireann, toradh ina mbeadh Éire 
ina ‘external associate of the states of the British Commonwealth’, 
seachas ina ball iomlán. Ba straitéis a bhí ann a thug le fios go 
hindíreach nach mbeadh lucht caibidlíochta na hÉireann ag filleadh 
ó Londain le poblacht iomlán neamhspleách. Ina ionad sin, mar a 
luaigh Thomas Jones, leas‑rúnaí Rialtas na Breataine, roimhe sin, 
‘they seemed to think of a republic within the Empire’ (coincheap a 
ndearnadh athbheochan air sna 1930í, ach is léir nach raibh aon 
ghlacadh ag lucht caibidlíochta na Breataine leis i 1921).

Bheadh fonn ar bith a bheadh ar thoscaireacht na hÉireann glacadh 
le caidreamh foirmiúil leis an gcoróin ag brath ar ghéilleadh a fháil 
ar gcríochdheighilt na hÉireann. Bunaíodh Tuaisceart Éireann i 
mBealtaine na bliana 1921 ach bhí a dhóthain tacaíocht pholaitiúil 
ag ceannaire Aontachtaithe Uladh James Craig, a bhí ina phríomh‑
aire ar Thuaisceart Éireann, i Londain le neamhaird a dhéanamh do 
mholtaí go ngéillfeadh sé d’aontacht na hÉireann.

Ceathrar den chúigear 
lánchumhachtach ar bord an 
ghaltáin Curraghmore ag Cuan 
Dhún Laoghaire ar an 8 Deireadh 
Fómhair 1921, díreach sular thug 
siad a n-aghaidh anonn. Ó chlé go 
deas: Riobárd Bardún, Art Ó Gríofa, 
Éamonn Ó Duagáin, Seoirse 
Gabhán Ó Dubhthaigh. Chuaigh an 
cúigiú lánchumhachtach, Mícheál 
Ó Coileáin, go Londain an lá 
dár gcionn.

Leabharlann Náisiúnta na hÉireann. INDH94 

Comhaltaí thoscaireacht an Chonartha 
i 22 Plás Hans, Knightsbridge, díreach 
tar éis dóibh Londain a bhaint amach. 
Líne chúil, ó chlé go deas: Michael 
Knightly, John Chartres, Seoirse 
Gabhán Ó Dubhthaigh, Riobárd 
Bardún, Éamonn Ó Duagáin, Art 
Ó Gríofa, Erskine Childers. Ina suí, ar 
chlé ar fad: Seosamh Mac Craith, D. 
L. Mac Roibín. Cromtha chun tosaigh, 
ar dheis ar fad: Fionán Ó Loingsigh. 
Chun tosaigh, ó chlé go deas: Eibhlís 
Ní Bhraonáin, Eibhlís Ní Liatháin, 
Máirín Uí Dhuagáin, Bríd Uí Loingsigh, 
Caitlín Ní Chionnaith, Ailís Ní Liatháin.

Leabharlann Náisiúnta na hÉireann. MS 49, 835/15/8 

Comhaltaí rúnaíocht na hÉireann 
ag déanamh a mbealaigh go dtí 
15 Gairdíní Cadogan. Ó chlé go 
deas: Ailís Ní Liatháin, Caitlín Ní 
Chionnaith agus Eibhlís Ní Liatháin.

An Chartlann Mhíleata. PRCN 063/8 

Litir chuig Éamon de Valera, dar dáta an 26 Deireadh Fómhair 1921 agus sínithe ag lucht 
caibidlíochta na hÉireann, inar nochtadh an teannas idir na treoracha a fuair siad ó de Valera 
agus na cumhachtaí a sannadh dóibh ina gcáil mar lánchumhachtaigh. Ceistíodh inti freisin 
cibé ar chóir nó nár chóir do Éamon de Valera teacht chuig an gcomhdháil i Londain.

An Chartlann Náisiúnta. DE/2/304/1/50/8 

Litir ó Art Ó Gríofa chuig Éamon de Valera, dar dáta an 24 Deireadh Fómhair 1921, ina 
n-eachtraítear cruinniú príobháideach a tionóladh níos túisce an lá sin idir é féin, Mícheál 
Ó Coileáin, Lloyd George agus Austen Chamberlain. ‘They talked freely – Chamberlain 
frankly. The burden of their story was that on the Crown they must fight’.

An Chartlann Náisiúnta. DE/2/304/1/26/2 

Cúlra Staire

Is maith a bhí a fhios ag Lloyd George, ina phríomh‑aire 
Liobrálach i gceannas ar chomhrialtas a raibh an lámh in 
uachtar ag an bPáirtí Coimeádach air, gur céim thar fóir a bhí 
ann dar le go leor Tóraithe iarrachtaí i ndáil le haontachtas 
Uladh a bhrú chun cinn. D’éirigh leis gealltanas a fháil ó 
Art Ó Gríofa moladh a mheas ina mbeadh ceart ag Tuaisceart 
Éireann é féin a vótáil amach as parlaimint uile‑Éireann 
ionchasach, agus go bhféadfadh ‘coimisiún teorann’ ansin 
breith a thabhairt ar an teorainn. Tugadh é seo i dtosach 
d’fhonn Lloyd George a chosaint ar cháinteoirí aontachtacha 
laistigh den Pháirtí Coimeádach ar chomhroinn sé 
cumhacht leo, ach bhí sé á úsáid anois chun fáil réidh leis 
an dóchúlacht go gcuirfeadh lánchumhachtaigh na hÉireann 
deireadh leis an gcaibidlíocht mar gheall ar chríochdheighilt.

Glactar leis go minic gurbh críochdheighilt an príomhúdar 
aighnis sa chaibidlíocht, ach bhí ceist an fhlaithis ina 
shaincheist ríthábhachtach ag an dá thaobh. Bhí sé i gceist 
ag lucht na Breataine sláine impireacht ar éirigh léi an 
bua a bheith aici le linn mhórchorraíl an Chéad Chogaidh 
Dhomhanda, níorbh ionann le go leor impireachtaí eile, a 
chaomhnú. Níorbh fhéidir leis an mBreatain glacadh go 
brách le ‘dealú’ iomlán a dhéanamh ar chuid mhór den 
Ríocht Aontaithe sna cúinsí sin, ná leis an smaoineamh 
go mbeadh Éire leathscoite ón impireacht ar ar tugadh 
‘caidreamh seachtrach’. Ní raibh lánchumhachtaigh na 
hÉireann san áit ina mbeidís ábalta an bhearna idir a 
seasamh féin agus seasamh na Breataine a dhúnadh. Cé gur 
ghéill an Bhreatain do nithe éagsúla do na hÉireannaigh i 
dtreo dheireadh na caibidlíochta, d’éirigh leo iachall a chur 
ar na hÉireannaigh an Conradh a chomhaontú ar na forais, 
mar a dúirt Lloyd George, ‘that those who were not for peace 
must take full responsibility for the war that would immediately 
follow refusal by any Delegate to sign the Articles of Agreement.’

Innéacs

— ‘Six County Boundary Shewn Thus’ 

— ‘Partition Areas Shewn Thus’ 

— ‘Anti-Partition Areas Shewn Thus’ 

— ‘Equally Divided Areas Shewn Thus’ 

— ‘Ulster Boundary Shewn Thus’

Bhí an chríochdheighilt ar cheann de na 
príomhcheisteanna mar a bhain le lucht 
caibidlíochta na hÉireann. D’áitigh siad 
go bhféadfaí críoch Thuaisceart Éireann 
mar a bhí a shocrú chun go léireofaí go 
raibh tromlach i ndáiríre ag na náisiúnaithe 
i gceantair áirithe agus go bhféadfadh 
go mbeadh siad ag iarraidh teacht faoi 
dhlínse stát nua na hÉireann. Léiríonn an 
léarscáil seo, ó pháipéir Riobárd Bardún, 
tíreolaíocht pholaitiúil oirthuaisceart 
Uladh. Taispeánann sé limistéir ina bhfuil 
daonraí a d’fhéadfadh, a d’áitigh lucht 
na caibidlíochta, a bheith i bhfabhar, nó 
i gcoinne, na críochdheighilte, agus iad 
marcáilte de réir cheantair an rialtais áitiúil.

An Chartlann Náisiúnta. PRIV1093/8/1 

Chruthaigh an Conradh a bhí ann sa deireadh Saorstát 
na hÉireann mar a bheadh ‘tiarnas’ ann a raibh an stádas 
bunreachtúil céanna aige le Ceanada. Bhí a chuid téarmaí 
deighilteach go leor le go mbeadh cogadh cathartha searbh 
agus uafásach ar siúl in Éirinn ó Mheitheamh 1922 ar aghaidh, 
ach ní rabhthas ábalta é sin a thuar go cinnte ar an 6 Nollaig 
1921, agus níl an taispeántas ag drannadh ar chor ar bith le 
himeachtaí a tharla i ndiaidh shíniú an Chonartha. Ina ionad 
sin, tá sé i gceist na cosáin a raibh an Conradh mar thoradh 
orthu a fhiosrú, agus léargas a thabhairt ar na cúinsí ina raibh 
toscaireacht na hÉireann ag feidhmiú le linn a cuid ama i 
Londain. Déantar sin tríd an taifead faisnéise a d’fhág siad 
ina ndiaidh, go leor de dréachtaithe ag foireann rúnaíochta 
amhail Caitlín Ní Chionnaith agus Eibhlís Ní Bhraonáin, agus 
atá coinnithe ag an gCartlann Náisiúnta i mBaile Átha Cliath, 
in éineacht le cartlanna eile in Éirinn. Tá sé mar aidhm ag an 
taispeántas seo solas a scaladh ar na torthaí a theastaigh ó 
lucht caibidlíochta na hÉireann a bhaint amach, agus ar na 
roghanna a cuireadh faoina mbráid, agus is iad a gcuid focal 
féin an treoir is cinnte atá ann ina leith sin.

Le John Gibney, Eagarthóir Cúnta, Cáipéisí maidir le Beartas 
Eachtrach na hÉireann (DIFP), Acadamh Ríoga na hÉireann. 
Foilsítear ábhar cartlainne a bhaineann le caidrimh eachtracha 
na Éireann ón mbliain 1919 i sraith an DIFP agus is tionscadal 
comhpháirtíochta é de chuid Acadamh Ríoga na hÉireann, na 
Cartlainne Náisiúnta agus na Roinne Gnóthaí Eachtracha.  
www.difp.ie

Cúlra Staire

Nóta maidir le cruinniú idir 
baill den dá thoscaireacht i 
dteach Winston Churchill an 
30 Deireadh Fómhair 1921.

An Chartlann Náisiúnta. PRIV 1093/1/10 

An Conradh Angla-Éireannach, ar a dtugtaí na 
‘hAirteagail Chomhaontaithe’ roimhe seo, a shínigh toscairí 
na hÉireann agus na Breataine i Londain, an 6 Nollaig 1921. 

An Chartlann Náisiúnta. TSCH/2002/5/1 



Amharcléiriú den taispeántas 
i nGailearaí Theach an Chóiste 
ina dtaispeántar toscaireacht na 
hÉireann agus an conradh sínithe.

Tá an taispeántas An Conradh, 1921: Taifid ón gCartlann comhdhéanta de théacs 
taispeántais le léaráidí atá crochta ar an mballa; rogha de thaifid agus cáipéisí, go leor 
acu ar taispeáint go poiblí den chéad uair; píosaí nuachtscannán stairiúla agus clúdach 
sna meáin ón tréimhse; taifeadtaí fuaime agus leaganacha digitithe de na cáipéisí atá ar 
taispeáint a bhfuil teacht orthu trí roinnt scáileán tadhaill. 

Taifid agus Cáipéisí
Is é Conradh Angla‑Éireannach 1921 príomh‑mhír an taispeántais, agus tá breis 
is seasca cáipéis agus taifead ag dul leis a bhaineann leis an gcaibidlíocht agus le 
síniú an Chonartha, lena n‑áirítear caibidlíocht an tsosa chogaidh (Meitheamh–
Meán Fómhair 1921), an t‑ordú uachtaránachta inar ceapadh na lánchumhachtaigh, 
litreacha clóscríofa agus lámhscríofa ag na lánchumhachtaigh agus ag baill de chuid 
na toscaireachta, sonraisc, admhálacha agus cuntais a bhaineann le tréimhse na 
toscaireachta i Londain i 15 Gairdíní Cadogan agus 22 Plás Hans, agus miontuairiscí 
bunaidh, lámhscríofa de chruinnithe de chuid Chomh‑Aireacht na Dála.

Téacs agus Grafaicí ar na Ballaí 
Tá an taispeántas eagraithe ina shraith de rannóga a bhfuil teideal orthu lena n‑áirítear:

 → Sos cogaidh agus an chaibidlíocht tosaigh, Iúil–Meán Fómhair 1921
 → Réabhlóid na hÉireann: amlíne polaitíochta ó Rialtas Dúchais go sos cogaidh (1912‑1921)
 → Toscaireacht na hÉireann
 → Treoracha don toscaireacht
 → An turas go Londain
 → An saol i Londain
 → The Irish Self‑Determination League of Great Britain (ISDL)
 → Toscaireacht na Breataine

Maidir leis an Taispeántas

 → Caibidlíocht an Chonartha
 → Mionphleanáil na caibidlíochta
 → Na laethanta deiridh
 → Na príomh‑shaincheisteanna
 → An Conradh a shocrú
 → Conradh Angla‑Éireannach an 6 Nollaig 1921
 → An Conradh a thuiscint
 → Tuairimí idirnáisiúnta
 → Cé a shínigh an Conradh?
 → An turas abhaile
 → An méid a tharla díreach ina dhiaidh sin

Píosaí Scannánaíochta Stairiúla
Tá píosaí nuachtscannán agus clúdach sna meáin fite fuaite sa taispeántas a bhaineann 
le Cogadh na Saoirse, caibidlíocht an Chonartha, turas thoscaireacht an Chonartha go 
Londain agus tuairimí ar fud an domhain díreach i ndiaidh shíniú an Chonartha.

Taifeadadh Fuaime 
Áirítear taifeadtaí fuaime sa taispeántas ina ndéantar athléiriú ar shleachta agus 
comhfhreagras roinnt de na daoine a bhí i láthair ag an gcaibidlíocht i Londain, lena 
n‑áirítear David Lloyd George, Art Ó Gríofa, Mícheál Ó Coileáin agus Winston 
Churchill, agus baill eile den toscaireacht lena n‑áirítear Caitlín Ní Chionnaith.

Scáileáin Tadhaill
Is féidir féachaint ar chóipeanna digitithe den leagan iomlán de cháipéisí il‑leathanach 
atá ar taispeáint ar scáileáin tadhaill ag deireadh an taispeántais.

2928



Eolas faoin Taispeántas

Seoladh an taispeántais: 6 Nollaig 2021 

Dátaí an taispeántais: 7 Nollaig – 27 Márta 2022

Uaireanta oscailte: 10am – 5pm, gach lá
Tabhair ar aird: D’fhéadfadh uaireanta oscailte eile a bheith i 
gceist le linn thréimhse na Nollag. Féach ar láithreán gréasáin 
na Cartlainne Náisiúnta le do thoill le haghaidh sonraí.

Gailearaí Theach an Chóiste,  
Gairdíní Chaisleán Bhaile Átha Cliath,  
Sráid an Dáma,
Baile Átha Cliath 2,  
D02 X822

Cead isteach saor in aisce

Tá sonraí áirithinte ar www.nationalarchives.ie

Turas fíorúil
Is féidir turas fíorúil den taispeántas a fháil ar líne ag  
www.nationalarchives.ie/treaty-1921-virtual-tour

Buíochas

Acadamh Ríoga na hÉireann
An Dr John Gibney  
An Dr Michael Kennedy  
An Dr Kate O’Malley  
Ruth Hegarty 

Leabharlann Náisiúnta na hÉireann 
An Dr Sandra Collins  
Katherine McSharry  
Bríd O’Sullivan  
Ciara Kerrigan  
Anne Brady 

Oifig na nOibreacha Poiblí 
Rosemary Collier
Dave Cummins
William Derham
Mary Heffernan 

An Chartlann Mhíleata, Baile Átha Cliath 
An Ceannfort Daniel Ayiotis  
Lisa Dolan

Cartlanna UCD 
Kate Manning 

Cartlann Mercier 
Mary Feehan 

Cartlann Scannán na hÉireann IFI 
Kassandra O’Connell 

Cartlann RTÉ 
Liam Wylie 
Emma Keogh 

Ollscoil na hÉireann, Gaillimh 
An Dr Barry Houlihan 

The National Archives, An Ríocht 
Aontaithe
Jeff James 
Patricia Humphries 
An Dr Neil Johnston

Foireann Thaispeántas an Chonartha sa 
Chartlann Náisiúnta 
Zoë Reid 
Elizabeth McEvoy 
Suzanne Bedell 
Rosemary King
Linda Tobin 

Grúpa Stiúrtha Chlár Comórtha na 
Cartlainne Náisiúnta 
Orlaith McBride 
Zoë Reid
Linda Tobin 
Niamh McDonnell 
Hazel Menton
Natalie Milne
Melissa Collins
Antoinette Doran 

Bainisteoir Chlár  
Comórtha na Cartlainne Náisiúnta 
Karen Downey 

An Roinn Turasóireachta, Cultúir, Ealaíon, 
Gaeltachta, Spóirt agus Meán (Aonad na 
gCuimhneachán) 
Rónán Whelan
Sinéad Copeland

Teresa Napoli McKenna 
An tOllamh Eda Sagarra 
Fiona Murray 
Ruth Bourke 
Rose Mary O’Brien 
Phil Behan agus teaghlach 
Liz Gillis 
An Dr Pat McBride 
Eilish Rafferty 
Elina Sironen 
Mark Doris 

Léiriú an Taispeántais
Dearadh an taispeántais: EPIC Design 
Turas fíorúil agus ábhar digiteach: Digisoft.tv 
Léiriú fuaime: Bitsixteen 
Trealamh closamhairc: Eidotech GmbH 
Cló agus déantús:  
Jack Restan Displays  
The Paper Conservation Studio, 
Baile Átha Cliath  
Aistriúchán Bunaidh: Europus

Creidiúintí maidir le híomhánna breise
Alamy
BFI National Archive
British Pathé, John Rosling
Getty Images
Granger Historical Picture Archive
Independent News & Media Group 
(The Freeman’s Journal, Belfast Telegraph)
Library of Congress
Muintir Lynch
An Charltann Mhíleata, Baile Átha Cliath
Muintir Montgomery
An Chartlann Náisiúnta
Leabharlann Náisiúnta na hÉireann
National Portrait Gallery, London
Cartlanna UCD

Maidir le sleachta as óráidí, saothair agus 
scríbhinní  de chuid Winston S. Churchill: 
Arna atáirgeadh  le caoinchead Curtis 
Brown, Londain ar son Eastát  Winston S. 
Churchill. © Eastát Winston S. Churchill.

Tá tacaíocht faighte ag An Conradh, 1921: Taifid ó na Cartlanna ón Roinn Turasóireachta, Cultúir, 
Ealaíon, Gaeltachta, Spóirt agus Meán faoi Chlár Dheich mBliana na gCuimhneachán 2012-2023.

Ba mhaith leis an gCartlann Náisiúnta buíochas speisialta a ghabháil leis na daoine agus leis na 
heagraíochtaí seo a leanas as cur leis an gclár agus as tacú leis an gclár.

Bhailigh na sluaite le chéile taobh 
amuigh de COBÁC ar Ardán Phort 
an Iarla i mBaile Átha Cliath le linn 
na díospóireachta Dála ar théarmaí 
an Chonartha, a thosaigh ar an 
14 Nollaig 1921. 

Leabharlann Náisiúnta na hÉireann. INDH112A 

